
శ్రీరస్తు


నారసింహపురాణము

ఉత్తరభాగము

తృతీయాశ్వాసము







	క.	
శ్రీమందిర ధృతిమందర, భూమక్షేమాభిరామ పుణ్యతరమతీ

భూమధ్వజభీమద్యుతి, ధామస్ఫుటహేతి రంగదండాధిపతీ.

	వ.	
ఆకర్ణింపు మట్లు శౌనకాదులకు రోమహర్షణుం డిట్లనియెఁ దనసూక్తంబులకు

ననురక్తుం డగుప్రహ్లాదుం గూర్చి వామనుండు.

వామనుఁడు ప్రహ్లాదునకు నీతిం దెల్పుట

	క.	
జలమునఁ బుట్టిన జలజము, జలము విసర్జించినపుడె సమయువిధమునం

గులబలము విడిచి భూపతి, మలినుండగుఁ దేజ ముడుగు మఱుఁగున్ జరగున్.

	క.	
నీనెనరువార మిందఱ, మీనియతిని నిన్ను విడువ నెఱుఁగక శాకం

బేనియు ఫలమూలుజలము, లేనియుఁ గొని ననయుచున్కి నీ వెఱుఁగవొకో.

	క.	
ఇది బుద్ధిమంతుఁ డయ్యెడి, నిదె శాత్రవవిజయమునకు నేగెడి నీతం

డిదె మమ్ముఁ బ్రోచు నిజమని, యెదురెదురే చూచిచూచి యిటురావలసెన్.

	క.	
కరినఖరలూనమగు విరి, పరికింపఁగ నెండిపోవుపరువడి మూల

స్థిరబలము లేనిభూపతి, పరిభవముం బొందుఁ గాని ప్రబలఁడు మీఁదన్.

	క.	
దాక్షిణ్యంబున మముఁ దము, రక్షించుచు శత్రుపక్షరక్షివిగా కీ

వక్షీణాక్షుద్రభుజా, కౌక్షేయక్షతరిపుడఁవు గమ్ము కుమారా.

	క.	
తరతరమునాఁటి హితుల, న్నరపతి విడనాడి యురక నమ్మి యితరులం

బరివారముగా నేలిన, విరవిరగా కేల గాంచు విజయశ్రీలన్.

	క.	
తనవారి మీఱి చేసిన, పని ఫలితముగాదు వరటిపద నివిరిన భూ

మిని గర్షకుండు విత్తర, కిన దానం గనునె ఫలము కీర్తివిశాలా.

	క.	
తెగటార్పవలయుఁ బగఱుల, తేగలకుఱికి నిప్పు దూదితిట్టలఁ బోలెం

బగవారిక్రింద నణఁగిన, మగవాఁడు న్మగువయును సమాను లధీశా.

		 ఈ పేజీలో చివరి మార్పు 24 ఫిబ్రవరి 2021న 10:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

